
王烈婦傳

作者：歸有光　明

本作品收錄於《震川先生集/卷二十七》

王烈婦，陸氏，其夫王土，家崑山之西盆瀆村。崑故有薛烈婦、彭節婦嘗居其地，舍傍

今有薛冢焉。百六十年間，三烈婦相望也。自烈婦入王土門，其墓園枯竹更青。三年，

三生芝，皆雙莖。比四年，芝已不生，而烈婦死。世謂芝為瑞草，芝之應，恒於壽考貴

富康寧，而於烈婦以死，是可以觀天道也已。

時王土病且死，自憐貧無子，難為其婦計。烈婦指心以誓。土目瞑，為絕水漿。家人作

糜強進之，烈婦不得已，一舉輒顰蹙曰：「視吾如此，能食否？」俯視地，喀喀吐出。

每涕泣呼天，欲與俱去。家人頗目屬私語，然謂新死悲甚，不深疑。更八日，其舅他出，

家無人，諸婦女在灶下，烈婦焚楮作禮，俯首竊淚下，暗然向夫語。見漆工塗棺，曰：

「善為之。」徐步入房，聞闔戶聲，縊死矣。麻葛重襲，面土尸也。

歸子曰：王土之祖父，舊為吾家比鄰，世通遊好。予髫年從師，土亦來，長與案等耳，

不謂其後乃有賢婦。異哉！一女子感慨自決，精通於鬼神。其舅云：「新婦故淑婉仁孝

人也。」嗟乎！是固然無疑，然予不暇論，論其大者。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

